
«Հայաստանի Հանրապետության հանրային ծառայությունները կարգավորող հանձնաժողովի 2019 թվականի դեկտեմբերի 25-ի №523-Ն որոշման մեջ փոփոխություն և լրացումներ կատարելու մասին» ՀՀ հանրային ծառայությունները կարգավորող հանձնաժողովի որոշման նախագծի
 
1. Կարգավորման ենթակա ոլորտն ու առկա իրավիճակը
Սպառման համակարգերն էլեկտրական ցանցին միացման հարաբերությունները կարգավորվում են ՀՀ հանրային ծառայությունները կարգավորող հանձնաժողովի 2019 թվականի դեկտեմբերի 25-ի №523-Ն որոշմամբ հաստատված՝ ՀՀ էլեկտրաէներգետիկական շուկայի բաշխման ցանցային կանոններով։ Նշված կանոնների համաձայն՝ բազմաբնակարան շենքերի ու կառուցապատվող թաղամասերի դեպքում բաշխողի՝ «Հայաստանի էլեկտրական ցանցեր» ՓԲԸ-ի հետ սպառման համակարգն էլեկտրական ցանցին միացման պայմանագիր կնքում է ու համապատասխան միացման վճարը վճարում է կառուցապատողը, իսկ շենքի կամ թաղամասի էլեկտրամատակարարման ապահովման բոլոր աշխատանքներն իրականացնում է «Հայաստանի էլեկտրական ցանցեր» ՓԲԸ-ն։ 
[bookmark: _GoBack]Վերջին տարիներին շեշտակի աճել են կառուցապատողների դիմումները և կառուցվող շենքերի ու թաղամասերի պահանջվող հզորությունները, իսկ ընկերությունը պարտավոր է սահմանված կարգով ու ժամկետներում ապահովել դրանց էլեկտրամատակարարումը, ու «Հայաստանի էլեկտրական ցանցեր» ՓԲԸ-ն իր ներդրումային ծրագրի մեծ մասն ուղղում է այդ պարտավորությունների կատարմանը, ինչը հանգեցնում է ծրագրի մյուս ուղղություններով նախատեսված աշխատանքների թերկատարմանը։ Հարկ է նշել, որ դեռևս 2017 թվականին հաստատված՝ «Հայաստանի էլեկտրական ցանցեր» ՓԲԸ-ի տասնամյա ներդրումային ծրագրով նախատեսված՝ սպառման համակարգերն էլեկտրական ցանցին միացման կանխատեսվող ծավալը արդեն իսկ գերազանցվել է շուրջ երեք անգամ։


2. Կարգավորման նպատակը 

Վերը նշված գործոնները հաշվի առնելով ՀՀ հանրային ծառայությունները կարգավորող հանձնաժողովը մշակել է որոշման նախագիծ, որով նախատեսվում է, որ 3 ՄՎԱ-ն գերազանցող հզորությամբ բազմաբնակարան շենքերի ու թաղամասերի էլեկտրամատակարարման ապահովմանն ուղղված աշխատանքներն իրականացվելու են կառուցապատողների կողմից՝ բաշխողի հետ համաձայնեցված նախագծի համաձայն, իսկ սպառման համակարգի միացումը բաշխման ցանցին իրականացվելու է կառուցապատողների կողմից բաշխողին կառուցված էլեկտրատեղակայանքների նկատմամբ սեփականության իրավունքի փոխանցման պայմանով։ Կառուցված էլեկտրատեղակայանքները սեփականության իրավունքով փոխանցվելու են 100 000 դրամ արժեքով՝ նախքան բազմաբնակարան շենքի կամ կառուցապատվող թաղամասի՝ օրենսդրությամբ սահմանված կարգով շահագործման փաստագրումը։ Նշված կարգավորման նպատակը շենքերի ու թաղամասերի ապագա բնակիչների շահերի ապահովումն է, քանի որ հակառակ պարագայում կառուցված ենթակառուցվածքները (բաշխիչ կետեր, ենթակայաններ, մալուխային գծեր, մուտքերում տեղակայվող սարքավորումներ) կհանդիսանան կառուցապատողի սեփականությունը, ինչի դեպքում կարող են առաջանալ խնդիրներ դրանց հետագա շահագործման առումով, իսկ դրանց՝ «Հայաստանի էլեկտրական ցանցեր» ՓԲԸ-ի սեփականությունը հանդիսանալու պարագայում մասնագիտացված կառույցը կկրի ողջ պատասխանատվությունը դրանց հետագա շահագործման, ինչպես նաև վթարների վերացման համար։ 100 000 դրամ արժեքը պայմանական մեծություն է և գանձվում է գործարքը առուվաճառք, այլ ոչ թե որպես նվիրատվություն ձևակերպելու համար։ Հարկ է նշել նաև, որ նշված 3 ՄՎԱ հզորությունը էական հզորություն է, ու կառուցապատողների ներուժը թույլ կտա դրա կառուցման աշխատանքները սեփական ուժերով իրականացնել։

3. Ակնկալվող արդյունքը 

Որոշման նախագծի ընդունմամբ մեծ հզորությունների կառուցման պարտավորությունը կկրեն կառուցապատողները, ովքեր իրենց ուժերով ու «Հայաստանի էլեկտրական ցանցեր» ՓԲԸ-ի հետ համաձայնեցված նախագծով կկառուցեն բազմաբնակարան շենքերի ու թաղամասերի էլեկտրամատակարարման ապահովման համար համապատասխան ենթակառուցվածքները, կազատվեն ընկերությանը միացման վճար վճարելու պարտավորությունից, իսկ «Հայաստանի էլեկտրական ցանցեր» ՓԲԸ-ն իր միջոցները կուղղի իր ներդրումային ծրագրով նախատեսված՝ սպառողների սպասարկման որակի բարելավմանն ուղղված աշխատանքների իրականացմանը։

